
ABSTRAK

Kajian ini bertujuan meneliti interpretasi ilustrasi dalam buku teks Pendidikan Islam
terbitan Kementerian Pendidikan Malaysia (KPM). Kajian ini merupakan kajian kes
yang menerapkan kaedah kualitatif dengan pendekatan interdisiplin secara deskriptif;
serta interpretasi ilustrasi dan teks berdasarkan tiga perspektif iaitu Seni Halus
(Edmund Feldman, 1967), Semiotik Visual (Meyer Schapiro, 1996) dan Penerbitan
Buku Teks (KPM, 2012). Analisis kajian ini juga telah mengenal pasti jenis, ciri-ciri,
fungsi, prinsip rekaan dalam penerbitan, elemen seni reka dan Interpretasi Empat
Lapis berdasarkan Teori Semiotik Visual oleh Meyer Schapiro. Dapatan kajian
menunjukkan ilustrasi dalam buku teks masih terhad dari jenis, ciri-ciri dan fungsi.
Pengetahuan ilustrator tentang ilustrasi juga terhad dan kelihatan simplistik dalam
perspektif penerbitan buku teks dan seni halus. Didapati ilustrator juga mengambil
kira dan peka perspektif murid bagi memastikan fungsi dan interpretasi ilustrasi
sampai dan berkesan. Interpretasi murid berkait dengan faktor kedudukan geografi
sekolah dan tahap pencapaian murid. Pengalaman dan kelayakan ilustrator juga
mempengaruhi penghasilan ilustrasi dan kesan interpretasi. Semua ilustrator banyak
menerap kesan nilai baik. Berkenaan Interpretasi Empat Lapis, ilustrator dan murid
tidak pernah tahu secara khusus. Walau bagaimanapun dalam penjelasan dengan
perkataan dan gaya mereka sendiri semua penjelasan berkisar pada empat lapisan
berkenaan ilustrasi yang dikaji. Terdapat interpretasi oleh murid yang berbeza
pendapat antara satu sama lain disebabkan silap faham ilustrasi, pengetahuan serta
latar belakang murid yang unik dan berbeza. Implikasi kajian ini penting untuk
dijadikan kerangka pelbagai perspektif (seni halus, semiotik visual dan penerbitan
buku) dalam menghasilkan ilustrasi dan keberkesanan ilustrasi. la juga boleh
digunakan sebagai kerangka untuk menetap dan memantau lapis interpretasi oleh
murid dan ilustrator semasa memvisualkan kandungan pelajaran. Kajian ini juga boleh
dijadikan panduan oleh pihak yang terlibat dalam penerbitan buku teks Pendidikan
Islam seperti KPM, penerbit buku dan pengkaji yang akan datang.

INTERPRETATION OF ILLUSTRATION IN THE ISLAMIC EDUCATION
PRIMARY SCHOOL TEXTBOOK

ABSTRACT

This research aims to explore on the interpretation of illustrations in the Islamic
Education textbooks, by the Ministry of Education Malaysia (MOE). A case study for
this research adopts both the descriptive and qualitative as well as the inter-discipline
approaches. The theoretical underpinnings of this research are from three perspectives,
namely Fine Art (Edmund Feldman, 1967), Visual Semiotics (Meyer Schapiro, 1996)
and Textbook Publication (MOE, 2012). The illustration types, characteristics,
functions, publishing design principles, elements of design and the visual semiotic
theory of Four Layer Interpretation are analysed. The findings show that the various
types, elements, aspects of fine art and publishing of the illustrations are scantily used.
lustrators’ knowledge on the fine arts and textbooks publishing seemed simplistic.
Yet, the illustrators did consider the children’s interpretations and perspectives in
ensuring the effectiveness of the illustrations. The pupils’ interpretations relates to
schools geographical localities and their academic performance. The illustrations
produced were also influenced by each individual illustrator’s experiences and
qualifications. All illustrators adopted good values. Both the pupils and the illustrators
were not aware of the Four Layers Interpretations. However, in their own words, all
their interpretations did relate to the Four Layers Interpretations. One pupil
misinterpreted the literal meaning of the illustration and another pupil interpreted
differently due to his unique life experience. The implications of this study are
pertinent on improving the process of drafting illustrations in the textbooks publishing
and in setting and monitoring the layers of interpretation presented by the illustrators
in their work and the pupils’ interpretation. This study suggests a multiple
perspectives framework (fine art, visual semiotic and book publishing) for the
illustrators and the writers of MOE and other book publishers, whose responsibilities
are to make the textbooks’ content ‘visualized’ and interpreted to their intended
optimum layers. It also be useful to future researchers in inspiring them to investigate
from other different scopes and perspectives.

BAB 1

PENGENALAN

1.1 Pendahuluan

llustrasi dan teks merupakan dua elemen penting untuk menyampaikan kandungan
pelajaran dalam buku teks sekolah rendah Kementerian Pendidikan Malaysia (KPM).
Murid belajar dengan membaca ilustrasi dan teks. llustrasi dan teks yang menarik
dapat menyampaikan kandungan pelajaran dan menjadikan pengajaran dan
pembelajaran (PdP) dalam bilik darjah lebih berkesan. Dalam penerbitan buku teks
KPM, teks kandungan sesuatu pelajaran dihasilkan oleh penulis. Sementara ilustrasi
pula dilukis oleh ilustrator. Oleh itu teks dan ilustrasi dalam buku teks KPM mestilah
berkaitan, jelas dan menyampaikan kandungan pelajaran supaya mudah diinterpretasi

oleh murid sebagai pengguna.



Pepatah Inggeris ada menyebut A Picture is Worth Thousand Words yang
bermaksud ilustrasi boleh ditafsir dengan berbagai-bagai makna. Walau
bagaimanapun interpretasi ilustrasi dalam buku teks mesti tidak mengelirukan dan

tepat supaya kandungan teks dapat diterjemahkan mengikut kurikulum.

1.2 Latar belakang Kajian

Kajian ini melihat interpretasi ilustrasi dalam buku teks Pendidikan Islam Tahap Satu
sekolah rendah KPM oleh murid, ilustrator dan analisis berdasarkan Model Edmund
Feldman (1967). Tahap satu sekolah rendah KPM adalah merangkumi Tahun 1,
Tahun 2 dan Tahun 3. Dalam kajian ini hubungan antara ilustrasi dan teks menjadi

fokus utama semasa membuat interpretasi oleh murid, ilustrator dan pengkaji.

Buku teks ialah buku yang digunakan sebagai bahan asas yang utama dan
sumber maklumat mengenai mata pelajaran atau bidang yang tertentu. Menurut
Mariani Rusli (2004), buku teks merupakan salah satu bahan PdP penting dalam bilik
darjah. Bahagian Buku Teks (BBT) (2003), menjelaskan buku teks ditulis berdasarkan
kehendak kurikulum. Dokumen Kurikulum (DK) menjelaskan objektif, organisasi
kandungan dan strategi PdP. Dalam buku teks KPM, ilustrasi yang disediakan
mestilah mudah diinterpretasi dan mempunyai perkaitan dengan teks. Ilustrasi yang
disediakan oleh penerbit buku adalah dalam berbagai-bagai jenis, mempunyai ciri-ciri

yang menarik dan berfungsi untuk menyampaikan kandungan pelajaran.



